ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»  ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և նախագծի ընդունման անհրաժեշտությունը	
Սույն իրավական ակտի ընդունման անհրաժեշտությունը պայմանավորված է ՀՀ բարձր տեխնոլոգիական արդյունաբերության նախարարության (այսուհետ՝ Նախարարություն) 2026 թվականի ՀՀ պետական բյուջեով հաստատված 1043 ծրագրի 11007 «Շուկաների զարգացում և միջազգային համագործակցություն» միջոցառման հատկացումներում հոդվածային փոփոխություններ կատարելու անհրաժեշտությամբ և հրատապությամբ: Մասնավորապես, սույն միջոցառման համար 2026թ. հատկացվել է 344,956.0 հազար դրամ, որից 333,456.0 հազար դրամը՝ «ընդհանուր բնույթի ծառայություններ» տնտեսագիտական դասակարգման հոդվածով, իսկ 11,500.0 հազար դրամը՝ «այլ ծախսեր»: Առաջարկվում է  «ընդհանուր բնույթի ծառայություններ» տնտեսագիտական դասակարգման հոդվածից 51,000.0 հազար դրամ` որպես ուղիղ դրամաշնորh, հատկացնել «Տեղեկատվական և հաղորդակցության տեխնոլոգիաների գործատուների միություն» ԳՄ (այսուհետ՝ ՏՀՏԳՄ)-ին «RISE powered by Silicon Mountains» միջոցառման (այսուհետ՝ Միջոցառում) կազմակերպման նպատակով աջակցություն տրամադրելու համար: 
ՏՀՏԳՄ-ը հիմնադրվել է 2015 թվականին ոլորտի առաջատար ընկերությունների կողմից և այսօր ներկայացնում է ավելի քան 130 անդամ ընկերություններ՝ 30,000 աշխատակիցներով։ 2019 թվականից ի վեր Հայաստանում ձևավորվել և կայացել է «Silicon Mountains» միջազգային տեխնոլոգիական գագաթնաժողովը՝ որպես պետության, բիզնեսի և գիտական համայնքի միջև երկխոսության առաջատար հարթակ: Նշված միջոցառման շրջանակներում, որպես հիմնական զեկուցողներ, հանդես են գալիս բարձր տեխնոլոգիաների ոլորտում համաշխարհային ներդրման համար պետական մրցանակակիրները, ովքեր ժամանում են Հայաստան՝ ՀՀ Վարչապետից մրցանակը ստանալու նպատակով։ Մինչ օրս գագաթնաժողովը միավորել է ավելի քան 100 խոսնակի և ավելի քան 6,000 մասնակցի՝ կապելով Հայաստանի տեխնոլոգիական էկոհամակարգը համաշխարհային առաջնորդների, նորարարների և որոշում կայացնողների հետ։ Սկսած 2024 թվականից՝ ՏՀՏԳՄ-ն ընդլայնել է Silicon Mountains-ի աշխարհագրական ազդեցությունը Երևանից դուրս։ Առաջին անգամ գագաթնաժողովը տեղի է ունեցել Շիրակի մարզում, որին հաջորդել է 2025 թվականի ֆորումը Լոռու մարզի COAF SMART կենտրոնում՝ ամրապնդելով տարածաշրջանային ներգրավվածությունն ու նորարարությունը ամբողջ Հայաստանում։ ՏՀՏԳՄ նախաձեռնությամբ և Նախարարության կազմակերպչական աջակցությամբ անցկացվող այս միջոցառումը տարիներ շարունակ սահմանել է ոլորտի զարգացման տեսլականը, սակայն գլոբալ մրցակցության պայմաններում Հայաստանի տեխնոլոգիական ամբիցիաները պահանջում են որակական նոր թռիչք։ Հայաստանն այլևս դադարել է բավարարվել միայն համաշխարհային միտումների քննարկմամբ, այլ պետք է դառնա այդ միտումները թելադրողներից մեկը:
2026 թվականը հանդիսանում է բեկումնային տարի «Silicon Mountains»-ի էվոլյուցիայի համար: Սկսած 2026 թվականից՝ Silicon Mountains միջոցառումների շարքն ընդլայնվում է՝ ներառելով նոր միջոցառում՝ «RISE powered by Silicon Mountains»՝ «Մենք ենք մեր լեռները. վերելք» կարգախոսով։ RISE անվանումը նշանակում է «Հետազոտություն, նորարարություն, գիտություն և ճարտարագիտություն» և ծառայում է՝ որպես հայկական բարձր տեխնոլոգիական արտադրանքի ցուցադրման հիմնական հարթակ։ Միջոցառման նպատակն է ներկայացնել հայկական ընկերությունների, հետազոտական կենտրոնների և ինժեներական թիմերի տեխնոլոգիական արտադրանքը, պաշտպանական համակարգերը, նորարարական լուծումները, գիտական նվաճումները և գաղափարները, ինչպես նաև ամրապնդել Հայաստանի՝ որպես բարձր տեխնոլոգիական երկրի կերպարը և արագացնել ոլորտի հետագա զարգացումը։ Ցուցահանդեսի շրջանակներում նաև կանցկացվի ֆորում՝ երեք պանելային քննարկումներով՝ կիբեռանվտանգություն, պաշտպանական արդյունաբերություն և ինժեներական լուծումներ։ Միջոցառումը 2026 թվականի Silicon Mountains շարքի առաջին միջոցառումն է, որը կմիավորի գիտությունը, ճարտարագիտությունը, միտքը և նորարարությունը մեկ հարթակում։
Եթե տարեվերջյան գագաթնաժողովը միտված է ապագայի միտումների վերլուծությանը, ապա Միջոցառումը դառնալու է հայկական ինժեներական մտքի և գիտական նվաճումների հաշվետվությունը:  Կարեն Դեմիրճյանի անվան մարզահամերգային համալիրում նախատեսվող այս միջոցառումը կենտրոնանալու է չորս հիմնասյուների վրա.
· Research (Հետազոտություն). խթանել հայկական գիտական կենտրոնների տեսանելիությունը և հարթակ տրամադրել այն հետազոտություններին, որոնք ունեն կիրառական մեծ նշանակություն:
· Innovation (Նորարարություն). ստեղծել գաղափարների շուկա, որտեղ ստարտափերն ու կայացած ընկերությունները ներկայացնում են ոչ ստանդարտ լուծումներ գլոբալ խնդիրների համար:
· Science (Գիտություն). վերադարձնել գիտնականի հեղինակությունը և կապել այն բիզնեսի հետ, քանի որ առանց հիմնարար գիտության՝ ոլորտը դառնում է սպառողական, այլ ոչ թե ստեղծարար:
· Engineering (Ճարտարագիտություն). ցուցադրել բարդ ինժեներական լուծումներ, որոնք Հայաստանը դիրքավորում են՝ որպես բարդ համակարգեր նախագծող երկիր:
Միջոցառման պետական համաֆինանսավորումն անհրաժեշտ է ոչ թե որպես միջոցառման աջակցություն, այլ որպես ոլորտային քաղաքականության իրականացման գործիք: Միջոցառումը ստեղծվում է՝ որպես ազգային տեխնոլոգիական հարթակ, որի առանցքը ոչ միայն քննարկումներն են, այլ իրական տեխնոլոգիական արդյունքի ներկայացումը: Սա այն մակարդակն է, որտեղ հնարավոր է գնահատել գիտության, կրթության և պետական աջակցության ծրագրերի իրական ազդեցությունը արդյունաբերության վրա:
Միջոցառման առանցքային քաղաքական նպատակը՝ Հայաստանի տեխնոլոգիական դիրքավորման որակական փոփոխությունն է: Հայաստանը միջազգային գործընկերների համար պետք է ներկայանա ոչ թե որպես ծրագրավորման կամ ինժեներական ծառայություններ մատուցող երկիր, այլ որպես սեփական տեխնոլոգիական լուծումներ և արտադրանք ստեղծող երկիր: Այս անցումը հնարավոր է միայն այն դեպքում, երբ միջազգային դերակատարներին ներկայացվում է կոնկրետ տեխնոլոգիական արդյունք՝ մեկ հարթակում, պետական մակարդակով դիրքավորված և ինստիտուցիոնալ վստահությամբ ապահովված: Պետական մասնակցությունն այս իմաստով սկզբունքային նշանակություն ունի. առանց Նախարարության համաֆինանսավորման միջոցառումը չի կարող ունենալ ազգային ներկայացուցչական կարգավիճակ:
2026 թվականի Silicon Mountains-ը վերափոխվում է ամբողջական տեխնոլոգիական շրջափուլի, որն ապահովում է օրակարգի անընդհատությունը ողջ տարվա ընթացքում.
· RISE. ներուժի ցուցադրություն և գիտական նվաճումների ամրագրում:
· Regional Forum. մարզային պոտենցիալի ակտիվացում և Տավուշի մարզի տեխնոլոգիական վերափոխում:
· Summit & Expo. ամփոփում և ռազմավարական ուղղությունների ճշգրտում:
Այս շղթայում Միջոցառումը հանդիսանում է մեկնարկային հենակետը: Մասնավորապես՝ Տավուշի մարզային ֆորումը կարող է ունենալ իրական ազդեցություն միայն այն դեպքում, երբ այն ներառված է համապետական տեխնոլոգիական օրակարգի մեջ: Սա լուծում է մարզային համաչափ զարգացման խնդիրը, ներգրավում է մարզային տաղանդներին և կանխում նրանց արտահոսքը:
Ֆինանսավորման արդյունքում ակնկալվում են շոշափելի տնտեսական և սոցիալական հետևանքներ.
· Նոր ներդրումներ. B2B հանդիպումների միջոցով հայկական թիմերը հնարավորություն կունենան գտնել գործընկերներ և ներդրողներ:
· Տնտեսական ակտիվություն. միջոցառումը կխթանի գործարար կապերը և Հայաստանի ԲՏԱ ոլորտի արտահանման պոտենցիալի աճը:
· Մարդկային կապիտալ. պանելային քննարկումները կբարձրացնեն երիտասարդների մոտիվացիան դեպի ճարտարագիտություն և գիտություն:
· Պետություն - մասնավոր գործընկերություն. կապահովվի պետական քաղաքականության և բիզնեսի շահերի ներդաշնակեցումը:
Միջոցառման ֆինանսավորումը բարձր եկամտաբերությամբ ներդրում է Հայաստանի տնտեսական անվտանգության մեջ: Միջոցառման կարգախոսը՝ «Մենք ենք մեր սարերը՝ վերելք», խորհրդանշում է Հայաստանի ազգային ինքնության և տեխնոլոգիական առաջընթացի միասնությունը: Եթե պետությունը չի ներդրվում այս հարթակում, ապա փաստացի հրաժարվում է իր զարգացման քաղաքականության իրականացման ամենաազդեցիկ մեխանիզմներից մեկից: Այս միջոցառումը կդառնա այն հարթակը, որտեղ ձևավորվում է «Տեխնոլոգիական Հայաստանի» իրական դեմքը՝ հզոր, նորարար և անկասելի իր վերելքի մեջ։
Համաձայն ներկայացված նախահաշվի, միջոցառման ծախսերը կազմելու են 102.0 մլն դրամ՝ ներառյալ հարկերը: Կառավարությունը «Տեղեկատվական և հաղորդակցության տեխնոլոգիաների գործատուների միություն» ԳՄ-ի կողմից կատարված ծախսի 50 տոկոսի չափով՝ համամասնորեն, (բայց ոչ ավելի, քան 51 մլն․ դրամ) մասնակցելու է միջոցառման ֆինանսավորմանը` պայմանով, որ վերջինս միջոցառման ավարտից հետո 3-ամսյա ժամկետում կներկայացնի կատարված ծախսերը հավաստող փաստաթղթեր, և ընկերության կողմից փաստացի կատարված ծախսը Կառավարության հատկացված գումարից պակաս լինելու դեպքում՝ տարբերությունը ենթակա կլինի վերադարձման ՀՀ պետական բյուջե: Նշված դրույթները կներառվեն  «Տեղեկատվական և հաղորդակցության տեխնոլոգիաների գործատուների միություն» ԳՄ-ի  հետ կնքվելիք պայմանագրում:  

2. Նախագծի մշակման գործընթացում ներգրավված ինստիտուտները և անձինք. 
	Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:

3. Պետական բյուջեի եկամուտներում և ծախսերում սպասվելիք փոփոխությունների մասին. 
Սույն իրավական ակտի ընդունմամբ ՀՀ 2026 թվականի պետական բյուջեում լրացուցիչ ծախս չի նախատեսվում:

4. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նշված իրավական ակտի ընդունմամբ այլ իրավական ակտերում փոփոխություններ չեն նախատեսվում։

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ․
	Ներկայացված նախագիծը բխում է ՀՀ Կառավարության 2021 թվականի օգոստոսի 18-ի N1363-Ա որոշմամբ հաստատված ՀՀ Կառավարության 2021-2026թթ. ծրագրի «2․3 բարձր տեխնոլոգիաներ» մասի դրույթներից, մասնավորապես այն, որ պետությունն աջակցելու է  միջազգային ու տեղական ցուցահանդեսներում, միջոցառումներում հայկական բարձր տեխնոլոգիական ոլորտի (ընկերությունների) ներկայության ապահովումը և  առաջխաղացումը:

 
